
SAMARQAND VILOYATIDA XIZMAT KO‘RSATISH 

SOHASINI TADBIRKORLIKNI RAG‘BATLANTIRISH 

VA DAVLAT XUSUSIY SHERIKLIK ASOSIDA 

KENGAYTIRISH YO‘LLARI 
Sherzodova Diyora Sherzod qizi 

 

ПУТИ РАСШИРЕНИЯ СФЕРЫ УСЛУГ В 

САМАРКАНДСКОЙ ОБЛАСТИ НА ОСНОВЕ 

СТИМУЛИРОВАНИЯ ПРЕДПРИНИМАТЕЛЬСТВА И 

ГОСУДАРСТВЕННО-ЧАСТНОГО ПАРТНЁРСТВА 
Шерзодова Диёра Шерзод кизи 

 

WAYS TO EXPAND THE SERVICE SECTOR IN THE 

SAMARKAND REGION THROUGH 

ENTREPRENEURSHIP INCENTIVES AND PUBLIC-

PRIVATE PARTNERSHIP 
Sherzodova Diyora  

 
Annotatsiya. Maqolada Samarqand viloyatida xizmat ko‘rsatish sohasining rivojlanish holati, uning tarkibiy 

va hududiy xususiyatlari, xizmatlar bozorida kichik tadbirkorlikning o‘rni hamda davlat-xususiy sheriklik 

mexanizmlaridan foydalanish imkoniyatlari tadqiq etilgan.  

Kalit so‘zlar: xizmatlar sohasi, tadbirkorlik, kichik biznes, davlat-xususiy sheriklik, Samarqand viloyati, 

xizmatlar bozori, hududiy rivojlanish, investitsiya, infratuzilma, xizmatlar klasteri. 

Abstract. The article examines the development of the service sector in the Samarkand region, its structural 

and territorial characteristics, the role of small entrepreneurship in service delivery, and opportunities for expanding 

services through public-private partnerships.  

Keywords: service sector, entrepreneurship, small business, public-private partnership, Samarkand region, 

regional development, investment, infrastructure. 

Аннотация. В статье исследованы современное состояние сферы услуг Самаркандской области, ее 

структурные и территориальные особенности, роль малого предпринимательства в формировании рынка 

услуг, а также возможности применения механизмов государственно-частного партнерства.  

Ключевые слова: сфера услуг, предпринимательство, малый бизнес, государственно-частное 

партнерство, Самаркандская область, региональное развитие, инвестиции. 

 

KIRISH 

Xizmat ko‘rsatish sohasi iqtisodiy o‘sishning 

faqat natijasi emas, balki ishlab chiqarish, savdo, turizm, 

transport, moliya, axborot texnologiyalari va inson 

kapitalining rivojlanishini o‘zaro bog‘lovchi iqtisodiy 

tizim sifatida shakllanmoqda. Xizmatlarning 

iqtisodiyotdagi ulushi oshishi ishlab chiqarishning 

murakkablashuvi, aholi daromadlarining ko‘payishi, 

urbanizatsiya, raqamlashtirish va iste’mol tarkibidagi 

o‘zgarishlar bilan birga kechadi. Jahon bankining 

O‘zbekiston xizmatlar sektoriga bag‘ishlangan 

tadqiqotida 2023-yilda xizmatlar sohasi mamlakat 

YaIMining 43,9 foizini shakllantirgani, xizmatlarda 

 
21 World Bank. At Your Service?: The Promise of Services-led 

Growth in Uzbekistan. Washington, DC: World Bank, 2025.  

bandlik ulushi esa 1991-yildagi 37 foizdan 2022-yilda 50 

foizgacha ko‘tarilgani ko‘rsatilgan. Hisobotda 

kelgusidagi iqtisodiy o‘sish uchun AKT, moliya, 

professional va muhandislik xizmatlari kabi yuqori 

unumdorlikka ega xizmatlarni kengaytirish zarurligi 

asoslangan21.  

Samarqand viloyati uchun xizmatlar sektorining 

rivojlanishi alohida iqtisodiy mazmunga ega. Viloyat 

katta aholi salohiyatiga, kuchli turistik markazga, yirik 

transport yo‘nalishlariga, rivojlangan savdo va umumiy 

ovqatlanish tarmog‘iga hamda oliy ta’lim muassasalari 

konsentratsiyasiga ega. Shu bilan birga, Samarqand 

shahri bilan tumanlar o‘rtasida xizmatlar hajmi va 

https://globalsciencehub.uz/index.php/IE/uz
https://doi.org/10.70769/3030-315X.II.9.9.2026.12

xizmatlarning iqtisodiy tarkibida katta farqlar mavjud. 

Viloyatda xizmatlar hajmi o‘sayotgan bo‘lsa-da, 

xizmatlarning geografik joylashuvi, sifati, texnologik 

darajasi va aholiga yetib borishi bir tekis emas. 

2025-yil yakunlari bo‘yicha Samarqand 

viloyatida bozor xizmatlari hajmi 78163,0 mlrd so‘mga 

yetgan. 2024-yilda ushbu ko‘rsatkich 61018,0 mlrd 

so‘mni tashkil etgan bo‘lib, 2025-yildagi real o‘sish 

sur’ati 115,9 foizni tashkil qilgan. Aholi jon boshiga 

bozor xizmatlari hajmi 18015,7 ming so‘mga yetgan. 

Kichik tadbirkorlik tomonidan ko‘rsatilgan xizmatlar 

hajmi 50911,9 mlrd so‘m bo‘lib, umumiy bozor 

xizmatlarining 65,1 foizini tashkil qilgan22. Bu 

ko‘rsatkichlar xizmatlar sohasini rivojlantirish siyosatini 

tadbirkorlik faoliyati bilan uzviy bog‘lash zarurligini 

ko‘rsatadi.  

Xizmatlar bozorining o‘ziga xosligi shundaki, 

barcha xizmatlarni bir xil iqtisodiy mexanizm asosida 

rivojlantirish mumkin emas. Umumiy ovqatlanish, 

savdo, maishiy xizmat, avtomobillarni ta’mirlash, IT, 

konsalting, logistika va turistik xizmatlar bozor talabiga 

tez javob beruvchi kichik va o‘rta biznes tomonidan 

samarali tashkil qilinishi mumkin. Maktab, maktabgacha 

ta’lim, klinika, kommunal infratuzilma, irrigatsiya, yirik 

transport yoki energetika xizmatlari katta boshlang‘ich 

kapital, uzoq muddatli investitsiya va davlat tomonidan 

kafolatlangan xizmat standartlarini talab qiladi. Ikkinchi 

guruhda oddiy tadbirkorlikni kredit bilan qo‘llab-

quvvatlashning o‘zi yetarli emas; davlat-xususiy 

sheriklik mexanizmi samaraliroq institutsional shaklga 

aylanadi. 

ADABIYOTLAR TAHLILI 

O‘zbekistonda xizmatlar sektorini rag‘batlantirish 

bo‘yicha huquqiy va iqtisodiy mexanizmlar bosqichma-

bosqich kengayib bormoqda. 2021-yildagi PQ-5113-son 

qaror bilan hududlarda xizmatlarni rivojlantirishning 

maqsadli parametrlari belgilangan. 2025-yil 27-

fevraldagi PQ-78-son qaror bilan xizmatlar hajmini 

oshirish, yangi xizmat obyektlarini tashkil qilish va 

xususiy sektor ishtirokini kengaytirishga qaratilgan yangi 

mexanizmlar joriy etildi. 2025-yil uchun respublika 

miqyosida xizmatlar hajmini 15 foizga oshirish, 3 million 

kishini daromadli mehnat bilan ta’minlash va 52,2 

mingta xizmat ko‘rsatish obyektini tashkil etish vazifalari 

belgilangan23. Ayrim xizmat turlarida tadbirkorlarga 

tatbiq etiladigan 1 foizlik ijtimoiy soliq stavkasi 2028-

yilgacha uzaytirilgan.  

Davlat-xususiy sheriklikning institutsional bazasi 

ham kengaygan. 2019-yilda “Davlat-xususiy sheriklik 

to‘g‘risida”gi O‘RQ-537-son Qonun qabul qilingan. 

2024-yil 30-avgustdagi PQ-308-son qaror bilan 2024–

2030-yillarga mo‘ljallangan DXSh dasturi tasdiqlanib, 

transport, energetika, suv, ta’lim, sog‘liqni saqlash va 

boshqa infratuzilma tarmoqlarida xususiy sektor 

ishtirokini kengaytirish belgilangan24.  

TADQIQOT METODOLOGIYASI 

Tadqiqotning axborot bazasini Samarqand 

viloyati statistika boshqarmasining 2020–2025-yillardagi 

xizmatlar sohasi va kichik tadbirkorlik ko‘rsatkichlari, 

Iqtisodiyot va moliya vazirligining davlat-xususiy 

sheriklik loyihalariga oid ma’lumotlari, O‘zbekiston 

Respublikasi Prezidenti qarorlari, Jahon banki va 

OECDning xizmatlar hamda DXSh bo‘yicha tadqiqotlari 

tashkil etdi. 

Tadqiqotda statistik guruhlash, dinamik tahlil, 

tarkibiy tahlil, hududlararo taqqoslash, normativ-

huquqiy hujjatlarni kontent-tahlil qilish va alohida DXSh 

loyihalarini keys usulida o‘rganish metodlaridan 

foydalanildi.  Tadqiqotda xizmatlar loyihalarini to‘rtta 

iqtisodiy guruhga ajratish taklif qilinadi: tijorat salohiyati 

yuqori va kapital talabi past xizmatlar; tijorat salohiyati 

yuqori va kapital talabi yuqori xizmatlar; ijtimoiy 

vazifasi yuqori va kapital talabi nisbatan past xizmatlar; 

ijtimoiy vazifasi hamda kapital sig‘imi yuqori xizmatlar. 

Ushbu tasnif xizmatni rivojlantirishda qaysi moliyaviy va 

institutsional mexanizm ustuvor bo‘lishini aniqlashga 

imkon beradi. 

TAHLIL VA NATIJALAR 

Samarqand viloyatida xizmat ko‘rsatish sohasi 

so‘nggi yillarda miqdor va iqtisodiy qamrov jihatidan 

kengaygan. Rasmiy statistik ma’lumotlarda 2020-yilda 

bozor xizmatlari hajmi 14 086,1 mlrd so‘m bo‘lgan 

bo‘lsa, 2024-yilda 58 875,7 mlrd so‘mga yetgan. 2025-

yil yakunlari bo‘yicha yangi statistik baholash asosida 

xizmatlar hajmi 78 163,0 mlrd so‘mni tashkil etgan.

  

1-jadval 

Samarqand viloyatida jami va kichik tadbirkorlik tomonidan ko‘rsatilgan xizmatlar hajmi 

Ko‘rsatkich 2020 2021 2022 2023 2024 2025 

Jami bozor xizmatlari, mlrd 

so‘m 
14086,1 18259,0 22953,6 46593,0 58875,7 78163,0 

Kichik tadbirkorlik xizmatlari, 

mlrd so‘m 
9703,0 12607,8 15521,6 30906,6 38853,7 50911,9 

Kichik tadbirkorlik ulushi, % 68,9 69,1 67,6 66,3 66,0 65,1 

Manba: Samarqand viloyati statistika boshqarmasi ma’lumotlari asosida muallif hisob-kitobi.  

 
22 https://stat.uz/uz/matbuot-markazi/qo-mita-yangiliklar/67290-
ududlar-statistikasi-samar-and-viloyatining-izhtimoij-i-tisodij-olati-ra-

amlarda-2 

23 https://lex.uz/uz/docs/-7408455 
24 https://www.lex.uz/doc-passport/-7089556 

https://globalsciencehub.uz/index.php/IE/uz

Jadval ma’lumotlari ikki muhim tendensiyani 

ko‘rsatadi. Birinchidan, kichik biznes xizmatlar 

bozorining asosiy ishlab chiqaruvchi qatlamlaridan biri 

bo‘lib qolmoqda. 2025-yilda jami xizmatlarning qariyb 

uchdan ikki qismi kichik tadbirkorlik hissasiga to‘g‘ri 

kelgan. Ikkinchidan, kichik biznes ulushi 2021-yildagi 

69,1 foizdan 2025-yilda 65,1 foizga tushgan. Bu 

kamayishni kichik tadbirkorlikning zaiflashuvi sifatida 

baholash to‘g‘ri emas, chunki kichik biznes 

xizmatlarining nominal hajmi keskin oshgan. Ulushdagi 

pasayish yirik korxonalar, moliyaviy tashkilotlar, 

transport, turistik infratuzilma va boshqa institutsional 

xizmatlar hajmining tezroq o‘sishi bilan izohlanishi 

mumkin. 

Xizmatlar sektorida yangi bizneslarning paydo 

bo‘lish sur’ati ham yuqori. 2025-yil davomida 

Samarqand viloyatida 6,5 mingta yangi kichik korxona 

va mikrofirma tashkil qilingan. Ulardan 2457 tasi 

savdoda, 917 tasi yashash va ovqatlanish xizmatlarida, 

891 tasi boshqa xizmat yo‘nalishlarida tashkil etilgan. Bu 

ma’lumot xizmatlar sohasi tadbirkorlik uchun kirish 

nisbatan qulay bo‘lgan iqtisodiy yo‘nalish ekanini 

ko‘rsatadi.  

Biroq xizmatlar sohasidagi korxonalar sonining 

ko‘payishi avtomatik tarzda xizmatlarning yuqori 

unumdorligi yoki innovatsion tarkibini anglatmaydi. 

Jahon banki O‘zbekistonda xizmatlardagi ish 

o‘rinlarining katta qismi chakana savdo va transport 

singari nisbatan past malaka talab qiluvchi tarmoqlarda 

to‘planganini, bilimga asoslangan global xizmatlar 

ulushi esa pastligini ko‘rsatadi. Samarqand uchun 

tadbirkorlikni rag‘batlantirish siyosati faqat yangi 

korxona ochish soniga emas, servis biznesining 

unumdorligi, raqamlashtirish darajasi va qo‘shilgan 

qiymatiga yo‘naltirilishi zarur.  

2025-yilda Samarqand viloyati bozor 

xizmatlarining eng katta qismi yashash va ovqatlanish 

xizmatlariga to‘g‘ri kelgan. Ushbu xizmatlarning hajmi 

25977,9 mlrd so‘mni yoki jami bozor xizmatlarining 33,2 

foizini tashkil qilgan25. Transport xizmatlari 14558,4 

mlrd so‘m, savdo xizmatlari 12757,0 mlrd so‘m, 

moliyaviy xizmatlar 7019,0 mlrd so‘mga yetgan. Aloqa 

va axborotlashtirish xizmatlari hajmi nisbatan kichik 

bo‘lsa-da, 2025-yilda 123,2 foizlik o‘sish sur’ati qayd 

etilgan. Moliyaviy xizmatlarda o‘sish 125,8 foizni tashkil 

etgan.

  

2-jadval 

Samarqand viloyatida bozor xizmatlarining asosiy turlari, 2025-yil 

Xizmat turi 
Hajmi, mlrd 

so‘m 

Jami xizmatlardagi ulushi, 

% 

O‘sish sur’ati, 

% 

Yashash va ovqatlanish 25977,9 33,2 114,3 

Transport 14558,4 18,6 115,5 

Savdo 12757,0 16,3 114,7 

Moliyaviy xizmatlar 7019,0 9,0 125,8 

Ta’lim 3114,8 4,0 105,7 

Aloqa va axborotlashtirish 2764,3 3,5 123,2 

Shaxsiy xizmatlar 2346,6 3,0 115,8 

Kompyuter va maishiy tovarlarni 

ta’mirlash 
1785,0 2,3 115,0 

Sog‘liqni saqlash 1491,8 1,9 118,6 

Ijara xizmatlari 1374,0 1,8 120,1 

Manba: Samarqand viloyati statistika boshqarmasi.  

 

Xizmatlar tarkibida turizm bilan bevosita bog‘liq 

yashash va ovqatlanish xizmatlarining uchdan bir 

ulushga ega ekanligi Samarqandning turistik 

ixtisoslashuvini aks ettiradi. Shu bilan bir vaqtda, moliya, 

AKT, professional, texnik va muhandislik xizmatlarining 

nisbatan past bazadan yuqori sur’atlarda o‘sishi 

kelgusida xizmatlar strukturasining murakkablashishi 

uchun imkoniyat mavjudligini bildiradi. 

Tadbirkorlik siyosati shu tarkibiy farqlarni 

hisobga olishi lozim. Umumiy ovqatlanish yoki maishiy 

servis uchun mikrokredit, bino va yerga kirish, faoliyatni 

rasmiylashtirish, raqamli to‘lov va marketing xizmatlari 

yetarli ta’sir berishi mumkin. Zamonaviy logistika 

 
25 https://stat.uz/uz/matbuot-markazi/qo-mita-yangiliklar/17980-ko-
rsatilgan-bozor-xizmatlarining-eng-yuqori-o-sish-sur-atlari-

samarqand-viloyatida-qayd-etildi 

markazi, xususiy klinika, yirik ta’lim majmuasi yoki 

kommunal infratuzilma uchun esa uzoq muddatli kapital 

va risklarni davlat hamda investor o‘rtasida taqsimlash 

mexanizmi talab qilinadi. 

2025-yilda Samarqand shahri viloyat bozor 

xizmatlarining 28,6 foizini shakllantirgan. Shaharda 

xizmatlar hajmi 22 391,9 mlrd so‘mni tashkil etgan. 

Tumanlar orasida Samarqand tumani 3 644,4 mlrd so‘m, 

Urgut 3 147,3 mlrd so‘m, Pastdarg‘om 3 119,4 mlrd so‘m 

bilan yetakchi bo‘lgan. Qo‘shrabot, Paxtachi va Nurobod 

tumanlaridagi hajmlar 1 trln so‘mdan past yoki unga 

yaqin darajada qolgan.

https://globalsciencehub.uz/index.php/IE/uz

 3-jadval 

Samarqand viloyatining ayrim hududlarida bozor xizmatlari, 2025-yil 

Hudud 
Xizmatlar hajmi, 

mlrd so‘m 
Viloyatdagi ulushi, % O‘sish sur’ati, % 

Samarqand shahri 22391,9 28,6 120,8 

Samarqand tumani 3644,4 4,7 119,1 

Urgut tumani 3147,3 4,0 114,4 

Pastdarg‘om tumani 3119,4 4,0 112,4 

Jomboy tumani 1952,6 2,5 113,0 

Payariq tumani 1894,5 2,4 114,3 

Toyloq tumani 1808,0 2,3 112,0 

Qo‘shrabot tumani 916,5 1,2 115,6 

Nurobod tumani 922,9 1,2 114,1 

Paxtachi tumani 892,1 1,1 118,5 

Manba: Samarqand viloyati statistika boshqarmasi.  

 

Hududiy nomutanosiblikni faqat xizmatlar 

hajmidagi farq sifatida baholash yetarli emas. Samarqand 

shahrida bank, turizm, mehmonxona, restoran, 

universitet, professional konsalting, logistika va raqamli 

xizmatlar talabining konsentratsiyasi yuqori. Tumanlarda 

talabning hududiy tarqoqligi, aholi daromadlari va 

infratuzilma sifati xizmat biznesining miqyosini 

cheklashi mumkin. Shu sharoitda tumanlar uchun 

“Samarqand shahri modelini” aynan takrorlash o‘rniga 

hududiy ixtisoslashuvga asoslangan xizmat paketlarini 

shakllantirish samaraliroq. 

Urgutda savdo, turizm, hunarmandchilik, 

transport va logistika xizmatlarini; Pastdarg‘om va 

Jomboyda ishlab chiqarish va qishloq xo‘jaligiga servis 

xizmatlarini; Qo‘shrabot va Nurobodda agroservis, 

tibbiyot, ta’lim, transport va maishiy xizmatlarning 

minimal hududiy paketini; Samarqand shahri va unga 

tutash hududlarda esa turizm, IT, kreativ iqtisodiyot, 

professional xizmatlar va logistika yo‘nalishlarini 

kengaytirish imkoniyati yuqori. 

Xizmatlar sektoridagi kichik biznes uchun asosiy 

cheklovlar moliyalashtirish, bino va yer resurslariga 

kirish, zamonaviy uskunalar xaridi, biznes 

kompetensiyasi, raqamlashtirish va barqaror mijozlar 

oqimini shakllantirish bilan bog‘liq. Faqat imtiyozli 

kreditga tayangan siyosat xizmat korxonasining bozor 

barqarorligini kafolatlamaydi. 

2024-yildagi PQ-312-son qaror bilan “Kichik 

biznesni uzluksiz qo‘llab-quvvatlash” dasturi doirasida 

bir loyiha uchun 300 mln so‘mgacha mikrokredit, uning 

100 mln so‘mgacha qismini garovsiz moliyalashtirish 

mexanizmlari belgilangan. Kredit tavakkalchiligining bir 

qismini davlat va moliya tashkilotlari o‘rtasida 

taqsimlash vositalari ham ko‘zda tutilgan26.  

Samarqand viloyatida ushbu moliyaviy 

imkoniyatlarni xizmatlar sektorining hududiy 

ixtisoslashuvi bilan biriktirish maqsadga muvofiq. Kredit 

 
26 https://www.facebook.com/uznbu/posts/kichik-biznes-uchun-
kreditlarozbekiston-respublikasi-prezidentining-pq-312-

sonli/979035144236895/ 

resursi “xizmat korxonasini ochish” uchun emas, balki 

aniq xizmat zanjirini shakllantirish uchun berilishi kerak. 

Turizm hududlarida oilaviy mehmon uyi, transport, gid, 

gastronomik xizmat, hunarmandchilik savdosi va 

raqamli bronlash xizmatlari bir zanjir sifatida 

rivojlantirilsa, bitta tadbirkorning daromadi boshqa 

servis subyektlariga ham talab yaratadi. 

Ikkinchi yo‘nalish xizmat ko‘rsatish uchun 

foydalanilmayotgan davlat va kommunal aktivlarni 

xususiy biznesga ochiq mexanizm orqali taklif etishdir. 

Bo‘sh binolar, yer maydonlari, kichik sport obyektlari, 

madaniyat markazlari, servis zonalari va mahalliy bozor 

atrofidagi infratuzilma biznes loyihalariga bog‘lanishi 

mumkin. Bunda davlat aktivining oddiy ijarasi emas, 

uning qancha yangi xizmat turi, ish o‘rni va investitsiya 

yaratishi baholanishi kerak. 

Uchinchi yo‘nalish biznes inkubatsiyasi va kasbiy 

xizmatlardir. Yangi servis korxonalariga buxgalteriya, 

soliq, raqamli marketing, elektron savdo, CRM, onlayn 

bronlash va standartlashtirish bo‘yicha umumiy xizmat 

markazlari kerak. Har bir kichik tadbirkorning alohida IT 

mutaxassisi yoki marketolog yollashi iqtisodiy jihatdan 

qimmat. Tuman miqyosida “umumiy biznes xizmatlari 

markazi” modeli ushbu xarajatni kamaytirishi mumkin. 

XULOSA VA TAKLIFLAR 

Samarqand viloyatida xizmat ko‘rsatish sohasi 

yuqori o‘sish sur’atini namoyon etmoqda. 2025-yilda 

bozor xizmatlari hajmining 78163,0 mlrd so‘mga yetgani 

va kichik tadbirkorlikning 50911,9 mlrd so‘mlik xizmat 

yaratgani xususiy biznes sektor rivojining asosiy 

tayanchlaridan ekanini ko‘rsatadi. Shu bilan birga, 

xizmatlarning Samarqand shahrida sezilarli 

konsentratsiyasi, tumanlar kesimida xizmat turlari va 

hajmidagi farqlar hududiy siyosatni differensial tashkil 

etishni talab qiladi.  

Xizmatlarni kengaytirish siyosati ikki asosiy 

mexanizmga tayanishi maqsadga muvofiq. Tijorat 

https://globalsciencehub.uz/index.php/IE/uz

daromadliligi yuqori va kapital talabi nisbatan past 

bo‘lgan xizmatlarda xususiy tadbirkorlikka ustuvorlik 

berilishi, davlat moliyalashtirishga kirish, kredit 

tavakkalchiligini kamaytirish, bino va yer resurslari, 

infratuzilma, malaka va raqamli xizmatlar orqali biznes 

muhitini yaxshilashi kerak. Katta kapital talab qiluvchi, 

ijtimoiy ahamiyatli va uzoq muddatli xizmatlarda esa 

DXSh mexanizmi qo‘llanishi iqtisodiy jihatdan asosli. 

Samarqand viloyatida xizmatlar sohasini 

rivojlantirish uchun quyidagi amaliy mexanizm taklif 

etiladi: har bir shahar va tumanda qondirilmagan xizmat 

talabining raqamli xaritasini shakllantirish; aniqlangan 

ehtiyojlar asosida tayyor investitsiya va servis loyihalari 

portfelini yaratish; loyihalarni tadbirkorlik, xususiy 

investitsiya, davlat xaridi va DXSh toifalariga iqtisodiy 

mezonlar orqali ajratish; tadbirkorlarga moliyaviy 

ko‘makni loyiha natijalariga bog‘lash; davlat obyektlari 

va bo‘sh aktivlarni ochiq raqobat asosida xizmat 

loyihalariga jalb qilish; DXSh shartnomalarida risk 

taqsimoti va xizmat sifati KPIlarini aniq belgilash; kichik 

DXSh loyihalarini tuman darajasida standartlashtirilgan 

loyiha hujjatlari orqali tayyorlash. 

Ushbu mexanizmning qo‘llanishi xizmatlar 

hajmining oddiy miqdoriy o‘sishidan xizmatlarning sifat, 

hududiy qamrov va unumdorlik jihatidan rivojlanishiga 

o‘tish imkonini beradi. Samarqandning turistik, 

demografik va iqtisodiy salohiyatini hisobga olganda, 

xizmatlar sektorini tadbirkorlik va davlat-xususiy 

sheriklikning o‘zaro uyg‘un mexanizmlari asosida 

rivojlantirish hududiy bandlik, aholi daromadlari, 

investitsiyalar va yashash sifati o‘sishini bir vaqtning 

o‘zida qo‘llab-quvvatlaydi. 

